
नई दिल्ली। दिल्ली के अनेक निर्वाचन क्षेत्रों में मतदान के लिए पहुंचे बड़ी संख्या में लोगों को इलेक्ट्रानिक वोटिंग मशीनों (ईवीएम) में खराबी के चलते
मतदान करने में समस्या आई। इनमें पूर्व राष्ट्रपति एपीजे अब्दुल कलाम भी शामिल थे।      

  

नई दिल्ली निर्वाचन क्षेत्र के के कामराज स्थित मतदान केन्द्र पर वोट डालने पहुंचे कलाम ने ईवीएम के ठीक से काम नहीं करने के कारण पहले तो कुछ देर
इंतजार किया और फिर वह घर लौट गए।

  

ईवीएम की खराबी जब दूर हो गई और मतदान सुचारू रूप से शुरू हुआ तो वह करीब घंटे भर बाद फिर वहां पहुंचे।

  

ईवीएम की गड़बड़ी के चलते औरंगजेब लेन मतदान केन्द्र पर भी मतदान में करीब एक घंटा विलंब हुआ।

  

कांग्रेस उपाध्यक्ष राहुल गांधी, भाजपा के वरिष्ठ नेता लाल कृष्ण आडवाणी की बेटी प्रतिभा आडवाणी और उद्योगपति सुनील भारती मित्तल ने इस
मतदान केन्द्र पर मतदान किया।

  

तुगलकाबाद, करोलबाग, त्रिलोकपुरी, जंगपुरा और बदरपुर के अनेक मतदान केन्द्रों पर ईवीएम में तकनीकी गड़बड़ी के चलते लोगों को वोट डालने के लिए
लंबे समय तक इंतजार करना पड़ा ।

  

चुनाव आयोग के अधिकारियों ने यह स्वीकार किया कि अनेक निर्वाचन क्षेत्रों में ईवीएम में खराबी आई लेकिन मतदान के पहले घंटे के अंदर ही उन्हें बदल
दिया गया। उन्होंने बताया कि कुल 112 ईवीएम को बदला गया है।

